
XXI-ASRDA SHAKLLANGAN YANGI 
IQTISODIYOTLAR TARKIBIDA KREATIV 
IQTISODIYOT PRINSIPLARI VA TURLARINING 
NAZARIY MASALALARI
Mamayunus Pardayev 
iqtisod fanlari doktori, professor, 
Samarqand iqtisodiyot va servis instituti

Obid Pardayev 
PhD, O‘zbekiston Respublikasi Iqtisodiyot va moliya vazirligi 
Departamenti birinchi o‘rinbosari

Annotatsiya: Maqolada XXI-asrda shakllangan yangi iqtisodiyotlar tarkibida kreativ iqtisodiyotning prinsiplari va turlarining 
nazariy masalalari yoritilgan. Bunda kreativ iqtisodiyotning innovatsion iqtisodiyot, raqamli iqtisodiyot, yashil iqtisodiyot, 
xufiyona (yashirin) iqtisodiyot, xulq-atvor iqtisodiyoti, sun’iy intellekt bilan bog‘liq iqtisodiyotlar qatorida XXI-asrda kirib 
kelganligi, ushbu soha bo‘yicha mamlakatimizda qonun qabul qilinganligi, uning o‘ziga xos prinsiplari mavjudligi kabi 
masalalar yoritilgan. Ushbu yo‘nalishlarning har biri bo‘yicha qisqacha izohlar ham berilgan.

Kalit soʻzlar: kreativ iqtisodiyot, ijodiy yondashuv, ko‘p variantli yechim, innovatsion iqtisodiyot, raqamli iqtisodiyot, yashil 
iqtisodiyot, xufiyona (yashirin) iqtisodiyot, xulq-atvor iqtisodiyoti, sun’iy intellekt bilan bog‘liq iqtisodiyot.

Abstract: This article explores the theoretical aspects of the principles and types of the creative economy as part of the 
new economies that emerged in the 21st century. It highlights that the creative economy has become one of the key 
components of the modern era alongside the innovation economy, digital economy, green economy, shadow (informal) 
economy, behavioral economics, and AI-related economy. The article also notes that a law concerning this field has been 
adopted in Uzbekistan and that the creative economy operates based on its own distinct principles. Brief explanations are 
provided for each of these economic directions.

Key words: creative economy, creative approach, multi-option solutions, innovation economy, digital economy, green 
economy, shadow economy, behavioral economics, AI-driven economy.

Аннотация: В статье рассматриваются теоретические вопросы принципов и видов креативной экономики в 
составе новых экономик XXI века. Отмечено, что креативная экономика вошла в число таких направлений, как 
инновационная экономика, цифровая экономика, зелёная экономика, теневая экономика, поведенческая экономика 
и экономика, связанная с искусственным интеллектом. Также отражены факты принятия соответствующего закона 
в Республике Узбекистан, наличие у данной сферы собственных принципов. По каждому из перечисленных 
направлений приведены краткие пояснения.

Ключевые слова: креативная экономика, творческий подход, многовариантное решение, инновационная 
экономика, цифровая экономика, зелёная экономика, теневaя экономика, поведенческая экономика, экономика, 
связанная с искусственным интеллектом.

K I R I S H
Jahon iqtisodiyotida ham tub o‘zgarishlar sodir bo‘lmoqda. Xususan, dunyo miqyosida jadal rivojlanayotgan 

yangi sohalardan biri sifatida kreativ iqtisodiyot sohasi e’tiborga loyiqdir. Bu borada jurnalistning savollariga 
Erkin Gadoev quyidagicha javob bergan: “BMT rezolyusiyasiga ko‘ra, kreativ iqtisodiyotni rivojlantirishning 
muhim yo‘nalishlari, jumladan, kreativ iqtisodiyotni mustaqil tarmoq sifatida qo‘llab-quvvatlash, uning alohida 
statistik hisobotini yuritish va iqtisodiyotdagi ulushini oshirish nazarda tutilgan. BMTning tahliliy ma’lumotlariga 
ko‘ra, madaniy va kreativ sohadagi mahsulotlarning dunyo yalpi ichki mahsulotidagi o‘rni 3,1 foizni tashkil etadi, 
shuningdek, jahonda ish bilan band aholining 6,2 foizi ushbu sohaga to‘g‘ri keladi va uning asosiy qatlamini 
yoshlar tashkil etadi”.

Ko‘rinib turibdiki, mazkur masala jahon iqtisodiyotida shakllanib, o‘zining munosib o‘rnini topmoqda. Bugungi 
kunda esa kreativ iqtisodiyot mamlakatimiz iqtisodiyoti uchun ham muhim ahamiyat kasb etmoqda. Shu bois, 
O‘zbekiston Respublikasining 2024-yil 3-oktabrda imzolangan “Kreativ iqtisodiyot to‘g‘risida”gi O‘RQ-970-sonli 
Qonuni qabul qilindi. Ushbu qonun Qonunchilik palatasi tomonidan 2024-yil 30-sentabrda qabul qilingan va 
Senat tomonidan o‘sha kuni ma’qullangan. Mazkur qonun bilan ilk bor “kreativ iqtisodiyot” tushunchasi huquqiy 
jihatdan hayotimizga rasman kirib keldi.

Endilikda bu iqtisodiyotni chuqur o‘rganish va uni o‘quvchilarga tushunarli tarzda yetkazish dolzarb 
vazifalardan biri hisoblanadi.

T A D Q I Q O T  M E T O D O L O G I YA S I
XXI-asrda shakllangan yangi iqtisodiyotlar tarkibida kreativ iqtisodiyotning prinsiplari va turlari bilan bog‘liq 

nazariy masalalarni yoritish jarayonida bir qator metodologik yondashuvlardan, xususan, miqdoriy va sifat 
jihatlari, induksiya va deduksiya, makon va zamon, tahlil va sintez, mantiqiy tahlil hamda kreativ yondoshuv 
kabi ilmiy uslublardan foydalanildi.

T A H L I L  V A  N A T I J A L A R
Bunga dunyoda sodir bo‘layotgan turli beqarorlik, ayrim hududlardagi urush-janjallar, bular oqibatida 

yuzaga kelgan iqtisodiy inqirozlar, global ekologik o‘zgarishlar, dunyo miqyosida ilm-fanning tez rivojlanishi 
oqibatida bugungi kunda hayotimizga kirib kelayotgan innovatsion jarayonlar insoniyat hayotini tubdan 
o‘zgartirib yubormoqda. Natijada, bir tomondan ayrim mutaxassisliklarga ehtiyoj susaygan bo‘lsa, boshqa 
tomondan ayrim yo‘nalishlar bo‘yicha yangi-yangi mutaxassislarga ehtiyoj oshib bormoqda. Oqibatda yangi 
turdagi iqtisodiyotga, ya’ni kreativ iqtisodiyotga ehtiyoj ortib bormoqda. Bu iqtisodiyotning bir yo‘nalishi – “kreativ 
industriya” sohasiga ham katta e’tibor berilishi zarur bo‘lib, bu ob’ektiv zaruriyatga aylandi. Chunki 2024-yil 
3-oktabr kuni mamlakatimizda qabul qilingan “Kreativ iqtisodiyot to‘g‘risida”gi qonunda ushbu masala alohida 
qayd etilgan. Bu holat mavzuning o‘ta dolzarb masala ekanligidan dalolat beradi.

Dunyo iqtisodiyoti keskin o‘zgarishlar davrida yashamoqda. Ayniqsa, XXI-asrga kelib, asrlar davomida 
amal qilib kelayotgan iqtisodiyotning turlari butunlay yangi mazmun va shaklga ega bo‘lmoqda. Oldin iqtisodiyot 
bir xil shakl va mazmunga ega bo‘lib, asta-sekinlik bilan takomillashib borgan. Endilikda esa uning nafaqat 
mazmuni, balki shakli ham o‘zgarib bormoqda. Ushbu asrda kirib kelgan va shakllangan iqtisodiyotning 
turlariga nazar soladigan bo‘lsak, ularning soni ancha ortgan. Sababi, iqtisodiyotning mazmuni ham, shakli 
ham oddiy moddiylikdan nomoddiylikka o‘tmoqda. Ilgari qo‘l-oyoqqa, keyinchalik texnika va texnologiyalarga 
tayangan iqtisodiyot, bugungi kunda nomoddiy xarakter kasb etmoqda, nomoddiy ne’matlarning qadri esa 
oshib bormoqda.

Bugungi kunda yangi shakllangan iqtisodiyotning quyidagi turlarini qayd etish mumkin:
Innovatsion iqtisodiyot;
Raqamli iqtisodiyot;
Yashil iqtisodiyot;
Yashirin (norasmiy) iqtisodiyot;
Hulq-atvor iqtisodiyoti;
Sun’iy intellekt bilan bog‘liq iqtisodiyot;
Kreativ iqtisodiyot.
Dunyo iqtisodiyotida XXI-asrda shakllangan ushbu turlar endilikda bizning iqtisodiyotimiz va hayotimizga 

ham kirib kelmoqda. Iqtisodiyotning mahsuloti faqat moddiy ne’matlardan iborat bo‘lib qolmasdan, nomoddiy 
ne’matlarni ham qamrab olmoqda. Ushbu ne’matlarning yaratilishi evaziga mamlakat iqtisodiyoti sezilarli 
darajada rivojlanadi. “Xalq so‘zi” gazetasida Nurbek Rizaevning ma’lumotlariga ko‘ra, “2024-yil yakuniga kelib 
sun’iy intellekt bozori hajmi 298 mlrd. AQSH dollariga yetishi kutilmoqda, hozirda esa 207 mlrd. dollarni tashkil 
etmoqda. Ushbu raqamlar 2030-yilga borib 1,84 trln. dollarga yetishi mumkin”. Bu soha iqtisodiy tizimda juda 
serdaromad bo‘lib, uning daromadlilik darajasi 30–35 foizni tashkil etishi mumkin.

Hozirgi kunda mamlakatimizda ham moddiy va nomoddiy ne’matlar yaratishga qaratilgan iqtisodiyot 
shakllanmoqda. Bu iqtisodiyot – “kreativ iqtisodiyot” deb ataladi. Ushbu iqtisodiyot turi xalqaro miqyosda 
qo‘llanilmoqda va ayrim tajribalarga ham ega. Jumladan, G‘arbiy Yevropa va AQShda “kreativ shaharlar” 
konsepsiyasi bir necha o‘n yillar davomida rivojlanmoqda. Bu konsepsiya kreativ industriyani qo‘llab-
quvvatlashga asoslangan, chunki ijodkorlar sinfining faoliyati shaharlarga qaratilgan. Bu borada AQSh, Yevropa 
va jahonning boshqa mamlakatlarida ham muayyan tajribalar to‘plangan.

Xususan, Indoneziyada “Kreativ iqtisodiyot to‘g‘risida”gi qonun qabul qilingan bo‘lib, Turizm va Kreativ 
iqtisodiyot vazirligi tashkil etilgan. Umumiy qiymati 1 milliard dollar bo‘lgan 15 ta startap loyiha amalga oshirilib, 

kreativ iqtisodiyotning yalpi ichki mahsulotdagi ulushi 7 foizga yetgan. Xuddi shunday holat Yevropaning 
boshqa davlatlarida ham kuzatilmoqda. Masalan, Angliyada 2035 yilgacha mo‘ljallangan innovatsiyalar 
strategiyasi qabul qilingan bo‘lib, hozirda kreativ industriyalarda 2,1 million nafar kishi faoliyat yuritmoqda, 
kreativ iqtisodiyotning yalpi ichki mahsulotdagi ulushi esa 5,8 foizni tashkil etmoqda. Ushbu masala MDHga a’zo 
davlatlarda ham o‘z o‘rnini topmoqda. Masalan, Rossiyada Kreativ iqtisodiyotni rivojlantirish markazi hamda 20 
ta kreativ iqtisodiyot yo‘nalishlari bo‘yicha kadrlar tayyorlaydigan Universal universitet tashkil etilgan. Strategik 
tashabbuslar agentligi tomonidan ishlab chiqilgan “Kreativ industriyani rivojlantirish to‘g‘risida”gi qonun mavjud.

Ushbu masala mamlakatimizda ham izchil rivojlanmoqda. Qarang, bugungi kunda O‘zbekistonda kreativ 
industriya sohasiga oid 9,6 ming korxona mavjud bo‘lib, ularda 84 ming nafar xodim faoliyat ko‘rsatmoqda (205 
ta IT-markaz, 100 ta dizayn markazi, 60 ta animatsion suratlar markazi, 30 ta o‘yinlar ishlab chiqish markazi va 
20 dan ortiq san’at galereyasi faoliyat yuritmoqda). Shuningdek, 28 ming nafar hunarmand ushbu yo‘nalishda 
mehnat qilmoqda.

Ko‘rinib turibdiki, mazkur sohada mamlakatimizda ham yagona huquqiy bazani yaratish zarurati shakllandi. 
Chunki kreativ iqtisodiyot industriyasi ilgari ham mavjud bo‘lgan, biroq ular boshqa nomlar ostida faoliyat 
yuritgan. Endi esa xalqaro tajribalardan kelib chiqib, har bir narsani o‘z nomi bilan atash lozim, degan xulosaga 
kelindi. Ushbu zarurat asosida kreativ sohalarni aniq belgilash muhim vazifaga aylandi. Chunki ushbu soha, 
asosan, nomoddiy bo‘lishiga qaramay, ularning yalpi ichki mahsulotdagi ulushini aniqlash va hisobga olish 
zaruratga aylandi. Shu munosabat bilan, yuqorida ta’kidlanganidek, “Kreativ iqtisodiyot to‘g‘risida”gi qonun 
ishlab chiqildi va 2024 yil oktabr oyidan boshlab amaliyotga tadbiq etildi.

“Kreativ iqtisodiyot to‘g‘risida”gi qonunda ushbu tushunchaning mazmuni yoritilgan. Unda e’tirof etilishicha: 
“Kreativ iqtisodiyot – ijodiyot, intellektual qobiliyat, shuningdek, innovatsiyalar hamda texnologiyalarga 
asoslangan inson salohiyati natijasida iqtisodiy qimmatga ega bo‘lgan tovarlar (ishlar, xizmatlar)ni yaratishga 
qaratilgan iqtisodiyot tarmog‘i”, deb ta’riflanadi. Ushbu ta’rif kreativ iqtisodiyotning nazariy asoslarini 
shakllantirishda metodologik poydevor bo‘lib xizmat qiladi.

Kreativ iqtisodiyotga bir guruh olimlar quyidagicha ta’rif berganlar: “Kreativ iqtisodiyot deganda mavjud 
iqtisodiyotni yangicha yondashuv va yangi g‘oyalar bilan takomillashtirib, uning yangi yo‘nalishlarini barpo etish 
maqsadida inson tafakkurida shakllangan va amaliyotda o‘z tasdig‘ini topgan yangi iqtisodiyot tushuniladi.” 
Bularni umumlashtirgan holda, kreativ iqtisodiyot tushunchasi nazariy jihatdan takomillashtirildi:

Kreativ iqtisodiyot – yangi g‘oyalarni ishlab chiqish salohiyatiga ega bo‘lgan insonlar tomonidan iqtisodiy 
jarayonga ijodiy yondoshgan holda moddiy va nomoddiy tovarlar (ishlar, xizmatlar)ni yaratadigan iqtisodiyot 
sohasi.

Ushbu tushuncha bir nechta asosiy yo‘nalishlarni qamrab oladi:
Yangi g‘oyalarni ishlab chiqish muhim o‘rinda turadi. Bu yangilanishlar asosan texnologiyalarda emas, 

balki g‘oyalarda namoyon bo‘ladi.
Intellektual salohiyatga ega insonlarning mavjud bo‘lishi talab qilinadi. Jamiyatda bilimli va tafakkurga ega 

qatlam asosiy o‘rinni egallashi lozim.
Ijodiy yondashuv asosida moddiy va nomoddiy tovarlar yaratiladi. Bu esa kreativ iqtisodiyotni zamonaviy 

iqtisodiy tizimning asosiy bo‘g‘iniga aylantiradi.
Qisqacha aytganda, kreativ iqtisodiyot – bu “ijodiy iqtisodiyot”dir.
Kreativ iqtisodiyot ham boshqa iqtisodiyotlar singari bir qancha prinsiplarga ega. Bu “Kreativ iqtisodiyot 

to‘g‘risida”gi Qonunda e’tirof etilishicha, quyidagi prinsiplarga asoslanadi:
qonuniylik
ochiqlik va shaffoflik
ijod erkinligi
tenglik
huquqiy muhofaza
Kreativ iqtisodiyotning prinsiplarini quyidagicha izohlash mumkin.
Birinchi prinsip – qonuniylik bo‘lib, mazkur sohadagi munosabatlar O‘zbekiston Respublikasi 

Konstitutsiyasiga, “Kreativ iqtisodiyot to‘g‘risida”gi Qonunga va boshqa qonunchilik hujjatlariga muvofiq 
amalga oshirilishi ko‘zda tutilgan. Jamiyatda birorta jarayon yoki hodisalar ma’lum qonunlarga asosan amalga 
oshirilsagina, unda tartib va intizom bo‘ladi. Intizom yo‘q joyda birorta qonuniy muvaffaqiyatga erishish qiyin.

Ikkinchi prinsip – ochiqlik va shaffoflik bo‘lib, bu prinsipga amal qilish hayotiy zaruriyatdir. Kreativ iqtisodiyot 
sohasidagi axborot ochiq va shaffof bo‘lishi kerak. Albatta, bu yerda davlat sirlarini tashkil etuvchi hamda oshkor 
etilishi qonun bilan cheklangan axborot mustasno. Qonunning 6-moddasida “Davlat organlari kreativ industriya 
subyektlari uchun davlat hokimiyati va boshqaruvi organlari faoliyatining ochiqligi, shuningdek, axborotdan 
foydalanish kafolatlari va erkinligi to‘g‘risidagi qonunchilikda nazarda tutilgan usullarda axborot olish va undan 
erkin foydalanish sharoitlarini yaratishi shart”, deb belgilangan.

Uchinchi prinsip – ijod erkinligidir. Mazkur qonunning 7-moddasida kreativ iqtisodiyot ilmiy, texnikaviy va 
badiiy ijod erkinligiga asoslanishi e’tirof etilgan. Unda shunday deyiladi: “Barcha shaxslar kreativ industriya 
sohalarini tanlashda va ularning bir yoki bir nechtasida faoliyat olib borishda, shuningdek, kreativ mahsulot 
yaratishda erkindir.” Biroq, ijod erkinligi boshqa shaxslarning sha’ni, qadr-qimmati va ishchanlik obro‘siga zarar 
yetkazmasligi, qonunga xilof harakatlarga undamasligi, ijtimoiy axloqqa zid bo‘lmasligi kerak.

To‘rtinchi prinsip – tenglik prinsipidir. Kreativ iqtisodiyot subyektlari o‘z faoliyatini amalga oshirishda, shu 
jumladan davlat tomonidan taqdim etiladigan qo‘llab-quvvatlash choralaridan va infratuzilmadan foydalanishda 
tenglik tamoyiliga asoslanadi.

Beshinchi prinsip – huquqiy muhofaza bo‘lib, kreativ mahsulotning intellektual va ijodiy faoliyat natijasi 
sifatida qonunchilikka muvofiq ravishda huquqiy himoyasi ta’minlanadi.

Kreativ iqtisodiyotning mazmuni va uning bugungi hayotimizdagi ob’ektiv zarurligidan kelib chiqib, quyidagi 
xulosalar va takliflarni berish maqsadga muvofiq, deb topildi:

Birinchidan, “Kreativ iqtisodiyot” fanini yaratish va uni oliy o‘quv yurtlarida darslik sifatida joriy etish, ushbu 
asosda kadrlar tayyorlash, qayta tayyorlash va malakasini oshirish bo‘yicha davlat ta’lim standartlari va ta’lim 
dasturlarini takomillashtirish lozim.

Ikkinchidan, kreativ iqtisodiyotning alohida tarmoqlari bo‘yicha hisob-kitob yuritish, uning mamlakat YAIM 
va hududiy mahsulotlardagi ulushini aniqlash maqsadga muvofiqdir.

Uchinchidan, kreativ iqtisodiyotga davlat va xususiy investitsiyalarni jalb qilish, davlat-xususiy sheriklik 
asosida rivojlantirish yo‘llarini ishlab chiqish, innovatsion va raqamli iqtisodiyot imkoniyatlaridan foydalanib, 
tadbirkorlikni hamohang olib borish zarur.

To‘rtinchidan, kreativ iqtisodiyotni tez va sifatli o‘zlashtirish uchun dual ta’lim tizimini joriy qilish, bunda 
nazariy bilimlar bilan amaliy ko‘nikmalar uzviy bog‘langan bo‘lishi lozim.

Beshinchidan, ushbu soha bo‘yicha jahon tajribasini o‘rganish va undan foydalanish, rivojlangan 
mamlakatlardagi xalqaro ta’lim tashkilotlari bilan hamkorlikda sohaga oid ixtisoslashtirilgan qo‘shimcha ta’lim 
dasturlarini ishlab chiqish va ushbu asosda o‘quv-uslubiy, ilmiy va amaliy adabiyotlarni yaratish maqsadga 
muvofiqdir.

X U L O S A  V A  T A K L I F L A R
Kreativ iqtisodiyotning fanga kirib kelishi va uni chuqur o‘rganishga bo‘lgan ehtiyoj zamonaviy global 

tendensiyalarning ajralmas qismidir. U inson salohiyati, innovatsion fikrlash va intellektual mehnat mahsulotiga 
asoslangan yangi iqtisodiy model sifatida shakllanmoqda. Ayniqsa, kreativ iqtisodiyotni oliy ta’lim tizimida 
alohida yo‘nalish sifatida o‘qitish, ushbu sohada malakali mutaxassislar tayyorlash, iqtisodiyot tarmoqlarini 
diversifikatsiya qilish va innovatsion loyihalarni qo‘llab-quvvatlashda muhim ahamiyat kasb etadi.

Bu esa o‘z navbatida, mamlakat iqtisodiyotining yuksalishiga, xalqaro miqyosda raqobatbardoshlik 
darajasining oshishiga va eng muhimi, aholining ijtimoiy-iqtisodiy farovonligini ta’minlashga xizmat qiladi. Kreativ 
sohalarning rivojlanishi nafaqat yangi ish o‘rinlarini yaratadi, balki iqtisodiy o‘sishga barqaror turtki beradi. Shu 
bois, kreativ iqtisodiyot bugungi davrning strategik yo‘nalishlaridan biri sifatida davlat siyosati, ta’lim tizimi va 
tadbirkorlik muhitida chuqur integratsiyalashuvi zarur.

